
敎混爲夷狄上下之閒波頽風靡故學校之設名存實亡

況兵變以來人習於戰鬭惟知干戈莫識俎豆恆謂治國

之要敎化爲先敎化之道學校爲本今京師雖有太學而

天下學校未興宜令郡縣皆立學禮延師儒敎授生徒以

講論聖道使人日漸月化以復先王之舊以革汚染之習

此最爲急務當速行之○以方克勤爲寧海訓導克勤樂

于育才負笈來從者甚衆克勤據經陳義聞者悅服○遣

使致書元主書畧曰朕觀羣雄割據荼毒生靈君不能控

禦致諸將各懷不軌靡有戡定禍亂以安生民者朕乃率

諸將西平湖湘漢沔南取交廣東定吳越八閩兩江皆入

版圖兹欲息兵以觀君之爲計而君之將臣張思道李愚

齊王保保三人者不爲國謀分據秦晉互相讐殺民遭𡍼

炭朕乃命大將軍自前歲出由齊魯經洛河次燕趙我師

未至君已棄宗社去朕謂君自知胡無百年之運能順天

道歸我中國故土上策也未幾邊將來報君率殘兵留連

開平朕思君前日宗社奠安國用富實尙不能削平羣盜

今遠寄沙漠欲効漢之匈奴唐之突厥出没不常以爲邊

患是君之計不審也方今中國盡爲我有華夏已平外夷

咸附若命將出師直抵陰山之北則君雖有百萬之衆何

能爲哉此時君卽遁逃亦將無所往矣朕以誠心待人明

--

示機策改圖易慮安分順天以存宗祀不亦善乎君其圖

之

十一月以廣東行省參政周貞爲刑部尙書　上諭之曰

刑以輔治唐虞不免觀舜命皋陶之辭始曰明刑終期無

刑皋陶吿舜亦曰與其殺不辜寧失不經當時君臣莫不

恤刑爲重而民亦不自犯所以能致雍熙之治朕嘗觀此

深有所契卽當體之○甘露降于乾淸宮後苑蒼松之上

宋濂作頌以獻

十二月大賞平定中原征南將士徐達白金五百兩文幣

五十表裏廖永忠白金二百五十兩文幣二十表裏胡廷

瑞楊璟康茂才各白金二百五十兩文幣十七表裏傅友

德薛顯各白金二百兩文幣十七表裏馮勝顧時朱亮祖

郭興等各白金二百兩文幣十五表裏餘將士各有差

上念副將軍常遇春功勞與大將軍一體優賞○甘露降

于鍾山羣臣稱賀　上曰休咎之徵雖各以類應朕德凉

薄烏足以致斯翰林睢稼對曰聖人之德上及太淸下及

太寧中及萬靈則甘露降　陛下敬恭天地輯和民人故

嘉祥顯著起居魏觀曰帝王恩及于物順于人而甘露降

陛下寬租賦減徭役百姓歡豫神應之至以此故也學士

危素曰王者敬養耆老則甘露降于松栢此　陛下尊賢

